
SANOAT ISHLAB CHIQARISHINI TARTIBGA SOLISHNING IQTISODIY 

MEXANIZMLARINI TAKOMILLASHTIRISH 

 

СОВЕРШЕНСТВОВАНИЕ ЭКОНОМИЧЕСКИХ МЕХАНИЗМОВ РЕГУЛИРОВАНИЯ 

ПРОМЫШЛЕННОГО ПРОИЗВОДСТВА 

 

IMPROVING ECONOMIC MECHANISMS FOR REGULATING INDUSTRIAL 

PRODUCTION 
 

Xodjaeva Feruza Komilovna 

 Abu Rayxon Beruniy nomidagi Urganch davlat universiteti mustaqil tadqiqotchisi 
 

Annotatsiya 

Ushbu maqolada sanoat ishlab chiqarishini tartibga solishning iqtisodiy mexanizmlarini tahlil 

qilanadi va ularning samaradorligini oshirish yo‘llarini taklif etiladi. Tadqiqotda mavjud vositalar 

baholanib, xalqaro tajriba asosida tavsiyalar ishlab chiqilgan. Natijalar mavjud mexanizmlarning 

yetarli darajada diversifikatsiya qilinmaganini ko‘rsatadi. Bozor mexanizmlarini kengaytirish, fiskal 

rag‘batlarni takomillashtirish va davlat-xususiy sheriklikni rivojlantirish sanoat samaradorligi va 

barqarorligini oshirishi mumkin. 

Kalit so‘zlar: sanoat siyosati, iqtisodiy tartibga solish, sanoat ishlab chiqarishi, fiskal 

instrumentlar. 
 

В данной статье анализируются экономические механизмы регулирования 

промышленного производства и предлагаются пути повышения их эффективности. В 

исследовании оцениваются существующие инструменты и разрабатываются рекомендации на 

основе международного опыта. Результаты показывают, что существующие механизмы 

недостаточно диверсифицированы. Расширение рыночных механизмов, совершенствование 

фискальных стимулов и развитие государственно-частного партнерства могут повысить 

эффективность и устойчивость промышленного производства. 

Ключевые слова: промышленная политика, экономическое регулирование, 

промышленное производство, фискальные инструменты. 

 

This article analyzes the economic mechanisms of regulating industrial production and 

proposes ways to improve their efficiency. The study evaluates existing instruments and develops 

recommendations based on international experience. The results show that current mechanisms are 

insufficiently diversified. Expanding market-based instruments, improving fiscal incentives, and 

strengthening public-private partnerships can enhance the efficiency and sustainability of industrial 

production. 

Keywords: industrial policy, economic regulation, industrial production, fiscal instruments. 

 

Zamonaviy iqtisodiyotda sanoat sektori iqtisodiy oʻsish, bandlik va eksport salohiyatini 

oshirishning asosiy drayveri hisoblanadi. Xususan, rivojlanayotgan mamlakatlarda sanoat ishlab 

chiqarishini samarali tartibga solish iqtisodiy barqarorlikni taʼminlashda muhim ahamiyat kasb etadi. 

Oʻzbekistonda soʻnggi yillarda sanoat ishlab chiqarish hajmi sezilarli darajada oshgan boʻlsa-

da, uning samaradorligi va resurslardan foydalanish darajasi hali ham takomillashtirishni talab qiladi. 

Shu bois iqtisodiy mexanizmlarni modernizatsiya qilish dolzarb ilmiy muammo hisoblanadi. Shu 

bilan birga, sanoat ishlab chiqarish hajmi ham barqaror oʻsish dinamikasiga ega. Masalan, “2018- yil-

da 235 trln soʻmni tashkil etgan sanoat ishlab chiqarish hajmi 2024-yilda 880 trln soʻmga yetgan 

boʻlib, bu qariyb 4 baravar oʻsishni anglatadi. 2025–2026 yillarda ham ushbu koʻrsatkichning 800–



“YANGI O‘ZBEKISTON IQTISODIYOTI” jurnali 4-son 2026 yil 

168 

900 trln soʻmga yetishi prognoz qilinmoqda” [1]. Bu esa sanoat sektorining iqtisodiy oʻsishdagi 

strategik ahamiyatini yanada kuchay-tiradi. 

Sanoat ishlab chiqarishini tartibga solishning iqtisodiy mexanizmlari masalasi iqtisodiyot 

nazariyasi va amaliyotida keng oʻrganilgan ilmiy yoʻnalishlardan biri hisoblanadi. Mazkur 

yoʻnalishda olib borilgan tadqiqotlar iqtisodiy tartibga solishning turli modellari, ularning 

samaradorligi va iqtisodiy rivojlanishga taʼsirini yoritishga qaratilgan. 

Zamonaviy iqtisodiy qarashlarda Dani Rodrik - “sanoat siyosatini samarali tashkil etishda 

moslashuvchan va selektiv iqtisodiy mexanizmlar muhimligini taʼkidlab” [2] oʻtgan. Ha-Joon Chang 

esa “rivojlangan davlatlar tajribasini tahlil qilib, sanoat rivojlanishida davlat qoʻllab-quvvatlash 

siyosati hal qiluvchi rol oʻynaganini ilmiy asoslagan” [3]. 

Mahalliy iqtisodchi olimlarning ilmiy ishlarida ham sanoatni tartibga solish masalalari keng 

yoritilgan. Xususan, Saidahror Gʻulomov oʻz tadqiqotlarida: “iqtisodiyotni modernizatsiya qilish 

jarayonida sanoat tarmoqlarini rivojlantirish uchun samarali iqtisodiy mexanizmlarni joriy etish” [4] 

zarurligini taʼkidlaydi. Uning fikricha, davlat tomonidan yaratiladigan institutsional sharoitlar 

sanoatning barqaror oʻsishiga bevosita taʼsir koʻrsatadi. Shuningdek, Abdugʻani Abdullayev – 

“sanoat ishlab chiqarishini rivojlantirishda investitsiya siyosati va moliyaviy resurslarni samarali 

taqsimlash muhim ahamiyat kasb etishini” [5] asoslab bergan. U sanoatni moliyalashtirish 

mexanizmlarini takomillashtirish orqali ishlab chiqarish samaradorligini oshirish mumkinligini 

koʻrsatadi. B. Khodiev esa “milliy iqtisodiyotda sanoat sektorining raqobatbardoshligini oshirish 

uchun innovatsion yondashuvlar va bozor mexanizmlarini keng joriy etish” [6] zarurligini taʼkidlaydi. 

Uning fikricha, iqtisodiy mexanizmlarni diversifikatsiya qilish sanoat rivojlanishining asosiy sharti 

hisoblanadi. 

Umuman olganda, tahlil qilingan ilmiy manbalar shuni koʻrsatadiki, sanoat ishlab chiqarishini 

samarali tartibga solish uchun davlat va bozor mexanizmlarining optimal uygʻunligi, iqtisodiy 

ragʻbatlantirish vositalarining diversifikatsiyasi hamda innovatsion yondashuvlarni joriy etish zarur 

hisoblanadi. 

Mazkur tadqiqotda sanoat ishlab chiqarishini tartibga solishning iqtisodiy mexanizmlarini 

baholash va ularni takomillashtirish yoʻllarini aniqlash maqsadida kompleks yondashuv qoʻllanildi. 

Xususan, tadqiqotda tahlil va sintez usullari orqali sanoat sektorining asosiy koʻrsatkichlari oʻrganildi 

hamda mavjud iqtisodiy mexanizmlar tizimli ravishda tahlil qilindi. 

Tadqiqotning axborot bazasini Oʻzbekiston Respublikasi Davlat statistika qoʻmitasi 

maʼlumotlari, xalqaro tashkilotlar hisobotlari hamda ilmiy manbalar tashkil etdi. Shuningdek, 

iqtisodiy mexanizmlarning samaradorligini aniqlashda tizimli va mantiqiy tahlil usullaridan 

foydalanildi.  Quyidagi 1-rasmda oxirgi 10 yil ichida sanoat ishlab chiqarish hajmi oʻzgarishini 

koʻrishingiz mumkin. 

 

 
1-rasm. Oʻzbekiston sanoat ishlab chiqarish hajmi dinamikasi [7] 

Yuqoridagi 1-rasmdan koʻrinib turibdiki, 2014–2024 yillar davomida Oʻzbekistonda sanoat 

ishlab chiqarish hajmi barqaror oʻsish tendensiyasini namoyon etdi. Xususan, 2014-yildagi 84,0 trln 

soʻmlik koʻrsatkich 2024-yilda 880,2 trln soʻmga yetib, qariyb 10 baravar oshgan. Dastlabki yillarda 

oʻsish nisbatan barqaror boʻlgan boʻlsa, 2017–2018 yillarda iqtisodiy islohotlar taʼsirida yuqori oʻsish 

surʼatlari kuzatilgan. 2020-yilda pandemiya omili tufayli oʻsish surʼatlari pasaygan boʻlsa-da, keyingi 

yillarda sanoat sektori tiklanib, 2024-yilda yana yuqori oʻsish darajasiga erishgan. Mazkur dinamik 

oʻsish sanoatning milliy iqtisodiyotdagi muhim oʻrnini tasdiqlaydi hamda uni samarali tartibga 

solishning iqtisodiy mexanizmlarini takomillashtirish zarurligini koʻrsatadi. 

Olib borilgan tahlillar shuni koʻrsatadiki, Oʻzbekistonda sanoat ishlab chiqarish hajmi barqaror 

oʻsish surʼatlariga ega boʻlib, uning iqtisodiyotdagi ulushi tobora ortib bormoqda. Shu bilan birga, 

sanoatni tartibga solishda qoʻllanilayotgan iqtisodiy mexanizmlar tizimi yetarli darajada samarali 

emasligi aniqlangan. 

Xususan, amaldagi mexanizmlar quyidagi asosiy yoʻnalishlarni qamrab oladi: 

 soliq imtiyozlari va preferensiyalar;  

 davlat subsidiyalari va grantlar;  

 imtiyozli kreditlash tizimi;  

 davlat-xususiy sheriklik (PPP) loyihalari.  

Quyidagi jadvalda yuqoridagi yoʻnalishlarini taqqoslama tahlilini koʻrishingiz mumkin. 

 

1-jadval 

Sanoat ishlab chiqarishini tartibga solishning iqtisodiy mexanizmlarining taqqoslama  

tahlili [8] 

Mexanizm Iqtisodiy taʼsiri Afzalliklari Asosiy muammolari 

Soliq 

ragʻbatlari 

(imtiyozlar) 

Investitsiyalar hajmini 

oshiradi, ishlab chiqarish 

faolligini ragʻbatlantiradi 

Kapital qoʻshilmalarni 

jalb qiladi, biznes 

muhitni yaxshilaydi 

Byudjet 

daromadlarining 

qisqarishi, notoʻgʻri 

yoʻnaltirish xavfi 

Davlat 

subsidiyalari 

Strategik tarmoqlarni 

qoʻllab-quvvatlaydi, ishlab 

chiqarish xarajatlarini 

kamaytiradi 

Ijtimoiy va muhim 

tarmoqlarni 

rivojlantiradi 

Samarasiz 

taqsimlanish, 

“boqimandalik” xavfi 

Imtiyozli 

kreditlash 

Ishlab chiqarish hajmini 

kengaytiradi, aylanma 

mablagʻlarni oshiradi 

Korxonalar likvidligini 

taʼminlaydi, investitsion 

loyihalarni qoʻllab-

quvvatlaydi 

Qarzdorlikning ortishi, 

moliyaviy 

barqarorlikka xavf 

Davlat-

xususiy 

sheriklik 

(PPP) 

Xususiy sektorni jalb qiladi, 

infratuzilmani rivojlantiradi 

Innovatsiya va 

samaradorlikni oshiradi, 

risklarni taqsimlaydi 

Institutsional 

zaifliklar, 

shartnomaviy risklar 

Innovatsion 

grantlar va 

fondlar 

Yuqori qoʻshilgan qiymatli 

mahsulotlar ishlab 

chiqarishni ragʻbatlantiradi 

Texnologik 

rivojlanishni 

tezlashtiradi 

Mablagʻlardan 

notoʻgʻri foydalanish 

xavfi 

Eksportni 

qoʻllab-

quvvatlash 

mexanizmlari 

Eksport hajmini oshiradi, 

valyuta tushumini 

koʻpaytiradi 

Tashqi bozorlarga 

chiqishni 

yengillashtiradi 

Global bozor 

konyunkturasiga 

bogʻliqlik 

 

Tahlil natijalariga koʻra, ushbu mexanizmlarning ayrimlari qisqa muddatli natijalarni 

taʼminlayotgan boʻlsa-da, ularning uzoq muddatli samaradorligi cheklangan. Jumladan, subsidiyalar 

ayrim hollarda resurslarning samarasiz taqsimlanishiga olib kelmoqda, soliq imtiyozlari esa byudjet 

daromadlariga salbiy taʼsir koʻrsatmoqda. Shuningdek, sanoat korxonalarining innovatsion faolligi 

past darajada ekanligi, yuqori qoʻshilgan qiymatli mahsulotlar ulushining yetarli emasligi ham 

aniqlangan. Rivojlangan davlatlar tajribasi shuni koʻrsatadiki, sanoat ishlab chiqarishini samarali 

tartibga solish iqtisodiy mexanizmlarning kompleks va muvozanatli tizimi orqali amalga oshiriladi. 

Xususan, AQSH va Yevropa Ittifoqi [9] mamlakatlarida sanoat siyosati asosan bozor mexanizmlariga 

asoslangan boʻlib, davlat tomonidan innovatsiyalarni qoʻllab-quvvatlash, ilmiy-tadqiqot faoliyatini 

moliyalashtirish va soliq ragʻbatlari keng qoʻllaniladi. Janubiy Koreya [10] va Yaponiya [11] 

tajribasida esa sanoatni rivojlantirishda davlatning strategik roli muhim ahamiyat kasb etadi. Ushbu 

mamlakatlarda eksportga yoʻnaltirilgan sanoat siyosati, texnologik rivojlanishni ragʻbatlantirish va 

yirik sanoat korporatsiyalarini qoʻllab-quvvatlash orqali yuqori iqtisodiy natijalarga erishilgan. 

Shuningdek, Germaniya [12] tajribasida sanoatni tartibga solish “Industry 4.0” konsepsiyasi 

asosida amalga oshirilib, raqamlashtirish, avtomatlashtirish va innovatsion texnologiyalarni joriy 

etishga alohida eʼtibor qaratilgan. Bu esa ishlab chiqarish samaradorligini oshirish va global 

raqobatbardoshlikni taʼminlashga xizmat qilmoqda. Umuman olganda, rivojlangan davlatlar tajribasi 

sanoat ishlab chiqarishini tartibga solishda bozor mexanizmlari va davlat siyosatining uygʻunligi, 

innovatsion rivojlanishga yoʻnaltirilgan yondashuv hamda institutsional muhitning barqarorligi 

muhim ahamiyat kasb etishini koʻrsatadi. 

Olingan natijalar xalqaro tajriba bilan solishtirilganda, Oʻzbekistonda sanoatni tartibga solishda 

davlatning roli ustun boʻlib qolayotganini koʻrsatadi. Biroq zamonaviy iqtisodiy sharoitda sanoat 

rivojlanishini taʼminlash uchun bozor mexanizmlarining rolini kuchaytirish zarur. 

Rivojlangan davlatlar tajribasi shuni koʻrsatadiki, sanoat siyosatida quyidagi omillar muhim 

ahamiyatga ega: 

- innovatsion rivojlanishga yoʻnaltirilgan moliyalashtirish tizimi;  

- raqobat muhitini shakllantirish;  

- institutsional islohotlarni amalga oshirish;  

- davlat-xususiy sheriklikni kengaytirish.  

Tadqiqot natijalari shuni koʻrsatadiki, sanoat ishlab chiqarishini tartibga solishning iqtisodiy 

mexanizmlarini takomillashtirish iqtisodiy oʻsishni taʼminlashda muhim omil hisoblanadi. Amaldagi 

mexanizmlar mavjud ijobiy natijalarga qaramay, yetarli darajada samarali emas va ularni 

modernizatsiya qilish zarur. 

Tadqiqot asosida quyidagi ilmiy-amaliy takliflar ishlab chiqildi: 

- soliq va subsidiyalar tizimini qayta koʻrib chiqish va ularni maqsadli yoʻnaltirish;  

- innovatsion sanoat tarmoqlarini qoʻllab-quvvatlash;  

- davlat-xususiy sheriklikni rivojlantirish;  

- iqtisodiy mexanizmlarni diversifikatsiya qilish.  

Mazkur takliflarning amalga oshirilishi sanoat sektorining raqobatbardoshligini oshirish, 

resurslardan samarali foydalanishni taʼminlash va iqtisodiy barqarorlikni mustahkamlashga xizmat 

qiladi. 

